
Annotatsiya: Ushbu maqolada kichik maktab yoshidagi bolalarning 

psixologik xususiyatlari, shaxslararo munosabatlari, ulardagi yozuv 

kamchililarining kelib chiqish sabablari, korreksion-logopedik ishlar tizimi haqida 

fikr bildirilgan. 

Kalit so‘zlar: ta’lim, shaxs, tizim, disgrafiya, xotira, diqqat, analiz, sintez, 

tasavvur, korreksiya. 

Bolaning shaxs sifatida kamol topishida, jamiyatda o‘z o‘rnini egallashida 

maktab ta’limi muhim ahamiyat kasb etadi. Abdulla Avloniy aytganidek «Tarbiya 

biz uchun yo hayot – yo mamot, yo najot – yo halokat,yo saodat – yo falokat 

masalasidir», shunday ekan bolanining ta’lim-tarbiyasiga ota-ona, o‘qtuvchilar, 

maktab va mahalla tomonidan e’tibor berilishi zarur.  

Kichik maktab  davri 7 yoshdan 10  yoshgacha davom etadi. Uning psixikasi   

bilim olishga yetadigan darajada rivojlanadi. Kichik maktab yoshidagi bolaning  

muhim xususiyatlaridan biri, unda o‘ziga xos ehtiyojlarning mavjudligidir. Bu  

ehtiyojlar o‘z mohiyatiga ko‘ra faqat muayyan bilim, ko‘nikma va malakalarni  

egallashga qaratilmay, balki o‘quvchilik istagini aks ettirishdan ham iboratdir. Shu 

ehtiyojlar asosida bolaning o‘z portfeliga, shaxsiy o‘quv qurollariga, dars 

tayyorlash stoliga, kitob qo‘yish javoniga ega bo‘lish, kattalardek har kuni 

maktabga borish istagi yotadi. Ana shu ehtiyoj bola shaxsining shakllanishida, 

shuningdek uning ijtimoiylashuvida katta ahamiyatga ega hisoblanadi. 

 Bu davrda bola, fan asoslarini o‘rganish uchun biologik va psixologik 

jihatdan tayyor bo‘ladi. Fiziologlarning fikriga ko‘ra, 7 yoshga kelib bolaning katta 

miya yarim sharlari ma’lum darajada rivojlangan bo‘ladi. Lekin bu yoshda inson 

miyasining psixik faoliyatni rejalashtirish, boshqarish, nazorat qilish kabi 

murakkab shakllariga javob beradigan maxsus bo‘limlari hali to‘liq shakllanib 

bo‘lmagan bo‘ladi (miyaning bu qismlari 12 yoshda rivojlanib bo‘ladi).  Miyaning  

boshqaruv  funksiyalarini to‘liq shakllanib bo‘lmaganligi kichik maktab yoshidagi 

bolalarning  xulq-atvorida, faoliyatlarini tashkil etishlarida va emotsional 

sohalarida yaqqol namoyon bo‘ladi. 

 Kichik maktab yoshidagi bolalar tez chalg‘iydilar, uzoq vaqt diqqatlarini bir 

narsaga qarata olmaydilar, ta’sirchan hamda emotsional bo‘ladilar. Maktabda 

o‘qishning boshlanishi 7 yoshda bo‘ladigan ikkinchi fiziologik inqiroz bilan mos 

keladi (bola organizmida jadal bo‘yning o‘sishi, ichki organlarning kattalashuvi, 

vegetativ o‘zgarishlar bilan bog‘liq bo‘lgan keskin endokrin o‘zgarishlar ro‘y 

beradi). Bolaning ijtimoiy munosabatlar tizimi va faoliyatidagi kardinal 

o‘zgarishlar uning organizmidagi barcha tizimlar va funksiyalaridagi 

o‘zgarishlarga to‘g‘ri kelib, boladan kuchli zo‘riqish va o‘z ichki imkoniyatlaridan 

to‘liq foydalanish zaruriyatini  taqozo etadi. 

 Kichik maktab yoshidagi ayrim bolalarda ta’lim jarayonlarida kamchiliklar 

uchrab turadi bulardan biri yozuv kamchiliklari hisoblanadi. Disgrafiya-bu yozuv 

jarayonining qisman o‘ziga xos buzilishidir. Yozuv o‘zida nutq faoliyatining 

murakkab shaklini, ko‘p darajali jarayonini aks ettiradi. Unda turli xil analizatorlar: 

nutq eshitish, nutqni harakatga keltirish, umumiy harakatlantirish analizatorlari 

ishtirok etadi. Yozuv jarayonida ular orasida yaqindan bog’lanish va o‘zaro 

aloqadorlik o‘rnatiladi. 

 Yozuvi buzilgan bolalarda ko‘pgina oliy psixik funksiyalar: qobiliyatining 

tahlili va sintezi, fazoviy tasavvurlar, nutq tovushlarini ko‘rish-eshitish orqali 

farqlash, fonematik hamda bo‘g’inli analiz va sintez qilish, gapni so‘zlarga ajratish, 

nutqning leksik-grammatik tuzilishi, xotira, diqqat – e’tibor jarayonlarida, 

emotsional-irodaviy sohaning shakllanganligi kuzatiladi.  

 Maktab ta’limi jarayonida kichik maktab yoshida asosan ko‘p uchraydigan 

yozuv kamchiliklarning asosini bolaning ilk yoshidan bilish jarayonlarining 

yetarlicha rivojlantirilmaganligi, bolaning nutq eshituvida tovushlarni yetarlicha 

farqlay olmasligi oqibatida ham kelib chiqishi mumkin. 

Kichik maktab yoshidagi bolalar bilan korreksion – logopedik ish 

jarayonida so‘zlarning leksik – grammatik tuzilishi, tovushlarni bir – biridan 

farqlash, nutqiy eshituv, nutqiy diqqat va xotira ustida ishlarni amalga oshiramiz. 

Bunda biz bolaga qo‘shma so‘zlarni keltirib o‘tamiz va bola bir bo‘g’inni ajratishi 

natijasida qanday so‘z qolishini aniqlashi lozim: 

Bog’bon-bog’ 

Guldon-gul 

Kitobxon-kitob 

Toshloq-tosh 

“Harflarni o‘z o‘rniga qo‘yamiz” bu topshirig’mizda umumlashtiruvchi 

so‘zlarni ishlatishimiz mumkin: 

Mevalar: loma (olma); rona (anor); kon(nok). 

Sabzavotlar: mipodor (pomidor); ramka (karam). 

“Sehrli so‘zlar” bunda bolaga uzun jumladan iborat so‘z beriladi va bu 

jumlada qanday so‘zlar ishtirok etganligini aniqlashi zarur hisoblanadi: 

Mashinatrauzum (mashina, uzum); 

Kamushukurburgut (mushuk, burgut); 

Adaraxtshirasm (daraxt, rasm). 

“Diqqatli bo‘l” bu topshirig’imizda bolalarga unli va undosh xarf keltiladi va 

bolaga ikkita bo‘lgan harfni o‘chir va O‘zbekiston shaharlari nomini topish 

kerakligi tushuntiriladi; 

 Xulosa o‘rnida shuni aytishimiz kerakki kichik maktab yoshidagi bolalardagi 

yozuv kamchiliklarini bartaraf etishda o‘qituvchi, logoped, ota-onalar o‘rtasidagi 

hamkorlik izchillik bir butun tizim asosida ish olish natijasi o‘z ijobiy natijasini 

ko‘rsatadi. Kichik maktab yoshidagi bolaning nutqi, yirik va mayda qo‘l 

motirikasi, nutqiy eshituv, nutqiy diqqat, nutqiy xotirasi doimiy ravishda ta’lim va 

tarbiya jarayonida rivojlantirib borilishi muhim hisoblanadi. 

